
Агенцијата за заштита на правото на слободен пристап до информациите од јавен карактер врз основа на член 109 став 13 од Законот за општата управна постапка (“Службен весник на Република Македонија“ бр. 124/2015), а согласно член 27, член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019),  и согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалба изјавена од Б. И. од Скопје, поднесена против Решението на Државно средно училиште „Математичко-информатичка гимназија“ Скопје, постапувајќи согласно Пресудата на Управниот суд У-6 бр.297/2024 од 14.01.2026 година по предметот Барање за пристап до информации од јавен карактер, на 28.04.2026 година го донесе следното

                                                Р Е Ш Е Н И Е

1. Жалбата изјавена од Б. И. од Скопје, поднесена против Решението на Државно средно училиште „Математичко-информатичка гимназија“ Скопје бр.02-457/1 од 22.07.2024 година, по предметот Барање за пристап до информации од јавен карактер СЕ ОТФРЛА како недопушета.

                                          О Б Р А З Л О Ж Е Н И Е

Б. И. од Скопје, на 04.07.2024 година поднел Барање за пристап до информации од јавен карактер до Државно средно училиште „Математичко-информатичка гимназија“ Скопје, со кое побарал по емаил да му се достав препис од следните информации:    
“1. Препис верно на оригиналот на Одлуката за свикување на состанокот на Советот на паралелката за утврдување на општиот успех на учениците на крајот на учебната година 2023/24,
2. Препис верно на оригиналот на Записникот на состанокот на Советот на паралелката за утврдување на општиот успех на учениците на крајот на учебната година 2023/24,
3. Препис верно на оригиналот на Списокот на присутни на состанокот на Советот на паралелката за утврдување на општиот успех на учениците на крајот на учебната година 2023/24,
4.  Препис верно на оригиналот на Одлуката за свикување на состанокот на Наставничкиот Совет за утврдување на годишниот успех на учениците за 10.06.2024,
5. Препис верно на оригиналот на списокот на присутни со потписи на состанокот на Наставничкиот совет на 10.06.2024,
6. Препис верно на оригиналот на записникот од состанокот на наставничкиот совет на 10.06.2024,
7. Препис верно на оригиналот на свикување на состанокот на Наставничкиот совет на расправа по жалбата 08-204/1 од 11.06.2024 година,
8. Препис верно на оригиналот на списокот на присутни со потписи на состанокот на Наставничкиот совет за расправа по жалбата 08-204/1 од 11.06.2024 година.
9. Препис верно на оригиналот на записникот од состанокот на наставничкиот совет за расправа по жалбата 08-204/1 од 11.06.2024 година.
10. Препис верно на оригиналот на Одлуката по жалбата 08-204/1 од 11.06.2024 година.
11. Препис верно на оригиналот на програмата со која е реализирана наставата по предмет Албански јазик и литература.
12. Препис верно на оригиналот на списокот на наставен кадар вработени во Државното Средно Училиште „Математичко-Информатичка Гимназија – Скопје“ со редовен работен однос и со времен договор за учебната 2023/24 година, и 
13. Препис верно на оригиналот на договорот за работен однос, редовен или хонорарен, на наставникот по предметот Албански јазик и литература за учебната година 2023/24.“
Постапувајќи по Барањето на Барателот, Имателот на информации по електронски пат на 22.07.2024 година до Барателот му доставил Решение бр.02-457/1 од 22.07.2024 година со кое се одбива Барањето на Барателот, додека за точка 11 од Барањето му се доставува одговор. Во Решението е наведено: „...беше направена анализа на истото и постапувајќи согласно резултатите од тестот на штетност, имателот на информацијата констатира дека актите наведени во барањето под точка 1,2,3,4,5,6,7,8,9,10,12 и 13 се акти кои се донесени од надлежноста на училиштето и не се од јавен карактер...Вие како родител на ученик во друга постапка со училиштето останувате право на приговор на годишна оценка по наставниот предмет Албански јазик и литература, во согласност со Законот за средно образование.“.
Незадоволен од наведеното, Барателот на информации во законски предвидениот рок, на 29.07.2024 година поднесе Жалба до Агенцијата за заштита на правото на слободен пристап до информациите од јавен карактер, заведен во Агенцијата под бр.03-38. Во Жалбата е наведено: „... Бидејќи бев спречен од Директот о на МИГ да поднесам писмено барање во МИГ, за што имам и материјален доказ, на 04.07.2024 година, преку електронска пошта доставив барање за информации од јавен карактер за 13 документи, кои се дел од документите кои ги произведува и ги поседува МИГ......побараните документи ја ги барам за лични цели а не за општ интерес....“ Поради природата на поднесеното Барање, Агенцијата наведеното Барање го третирала како Претставка.
Согласно член 5 став 2 и член 11 од Законот за претставки и предлози, Агенцијата со допис бр.03-38 од 08.08.2024 година ја препрати Жалбата/Претставката до имателот на информации – Државното средно училиште Математичко-информатичка Гимназија - Скопје за постапување по Барање како од надлежност од Државното училиште.
Истиот ден, Агенцијата со допис бр.03-38 од 08.08.2024 година, го извести Барателот на информации дека неговата Жалба е третирана како Претставка и е препратена во надлежност на Државното средно училиште Математичко-информатичка Гимназија - Скопје да постапува по истото. 
Незадоволен од наведеното постапување по Жалбата од страна на Агенцијата, Барателот на информации поведе управен спор пред Управниот суд со доставување на Тужба со У-6 бр.297/24 од 11.09.2024 година поради молчење на администрацијата. 
Агенцијата достави до Управниот суд Одговор на тужба со допис бр.03-38 од 10.10.2024 година.
Во врска со предметот, Управниот суд донел Пресуда У-6 бр.38/2024 од 14.01.2024 година, со која Тужбата на тужителот Б. И. од Скопје се уважува и се задолжув Агенцијата во рок од 30 дена од приемот на оваа Пресуда, да донесе одлука по поднесената жалба против Решението на ДСУ Математичко Информатичка Гимназија Скопје бр.02-457/1 од 22.07.2024 година. Во Пресудата е наведено: „... Судот му укажува на тужениот орган дека во конкретниот случај не станува збор за тужба против Одговор на претставка туку за тужба поднесена поради молчење на администрација, на кој тужетелот има законски загарантирано право.“
 Врз основа на горенаведената Пресуда на Управниот суд, Агенцијата ја отфрли Жалбата на Жалителот како недопуштена, поради следните причини: 
Агенцијата утврди дека Барањето на Барателот, поднесено до Државното средно училиште Математичко-информатичка Гимназија - Скопје од 04.07.2024 година, не претставува барање за пристап до информации од јавен карактер, туку е барање од личен интерес, односно барање од надлежност на Државното средно училиште Математичко-информатичка Гимназија - Скопје. 
Од списите во предметот, Агенцијата утврди дека во конкретниот случај Барателот на информации, неосновано повикувајќи се на Законот за слободен пристап до информации од јавен карактер и занемерувајќи го јавниот интерес регулиран во чл.3 ст.1 алинеја 7 од истиот Закон, поднел барање за пристап до информации кои имаат личен карактер, со кое Барање, бара информации по кој постапува/ла Државното средно училиште Математичко-информатичка Гимназија - Скопје.
Согласно член 26 од Законот за слободен пристап до информации од јавен карактер „Право на правна заштита во согласност со овој закон има барателот кој поднел барање за пристап до информација согласно членот 12 став (1) од овој закон“. Во конкретниот случај Барателот се обидел да добие информација од Имателот на информации, неосновано повикувајќи се на Законот за слободен пристап до информации од јавен карактер.
Агенцијата за заштита на правото на слободен пристап до информациите од јавен карактер на жалителот му укажува дека целта на Законот за слободен пристап до информации од јавен карактер и на Упатството за спроведување на Законот за слободен пристап до информации од јавен карактер, е на физичките и правните лица да им се овозможи да го остварат правото на слободен пристап до информации од јавен карактер и обезбедат јавност и отвореност во работењето на органите, а не негова законски неоснована и несоодветна примена.
Законската дефиниција на “јавниот интерес“ значи дека остварувањето на јавниот интерес подразбира остварување на интересот на пошироката заедница како целина, којшто има првенство пред индивидуалните потреби и права на поединците.
Согласно наведеното, Законот за слободен пристап нема за цел преку поднесување на барање за пристап до информации од јавен карактер, барателите на информации да остваруваат лични, приватни или индивидуални права, или во име и за сметка на странките да обезбедуваат докази за водење на судски постапки, дополнително да бараат и предлагаат преземање на управни дејствија и донесување на потврди, извештаи и/или  други акти, за постапки кои се во тек, или врз основа на бараните податоци ќе бидат поведени постапки пред надлежните судови. За остварување на тие права и лични интереси Агенцијата ги упатува физичките и правни лица своите права и интереси да ги остваруваат согласно материјалните закони и/или Законот за адвокатура, каде во член 4 став 1 е утврдено дека „Државните органи, органите на единиците на локалната самоуправа, како и правните и физичките лица кои имаат јавни овластувања, се должни на адвокатот во рок од осум дена од денот на доставеното барање да му ги дадат податоците и документите потребни во вршењето на адвокатската дејност во конкретен предмет“.

Согласно  погоренаведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.

Ова Решение е конечно во управната постапка и против него нема место за жалба.

ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.


         Директор,
                                                                                                               Петар Гајдов

